
	Wus I Lutung, lonto manusa majujuk, majejehin anak, tur matakut-takut sai, salah sengguh, kakaden saja manusa.
	I petakut, uli joh makada takut, majujuk manyengkang, jengkang-jengking majejehin, iba lutung, jani pang taanang iba.
	Egar langkung, I Lutung nyagur petakut, kajagur basangnya, limane kadi talinin, nuli muus, liman kaine kalesang.
	Ih petakut, basang ibane macucul, wanen ngisi lima, nyen buin kajagur kai, basang kembung, lakar anggon kakendangan.
	Limanipun, tan wenten dados kadutdut, sengitan manahnya, lima kebotne nyagurin, basang nyantung, sami keni engket limannya.
	Buka tegul, baan tali liwat kukuh, sing dadi kelesang, limannyane makakalih, bingah-binguh, I Lutung raris maninjak.
	Buntutipun, kakalih ninjakin ipun, keni engket samian, sengitan I Lutung ngerik, sayan kukuh, lima batis di banda.
	Kiad-kiud, kajengat-kajengit manyegut, mata kijap-kijap, manyegut bungutne keni, engket timbul, I Lutung sumingkin lumah.
	Daah-duuh, tulung-tulung gelur-gelur, manunas ring Sanghyang, sedih kingking sengi-sengi, Dewa Ratu, klesang jua mangkin titiang.
	Segu-segu, ngeling selegak-seleguk, yeh matannya mecat, tan papegatan mangeling, liwat ibuk, sesambate ngalad-alad.
	Inggih Ratu, nunas ica titiang tulung, titiang kasangsaran, sakit titiange tan sipi, kabelenggu, tan dados abet makiba.
	Mehmeh lampus, sisip titiang ngadug-adug, mangrusak pabianan, laksana titiang mamaling, kene tepuk, sakite anggon dadalan.

